
Ársskýrsla Trans Íslands 2022–2023

Starfsár Trans Íslands var viðburðarríkt og kom félagið sterkt aftur eftir fjöldatakmarkanir
og aðrar tilfallandi hömlur á starfinu. Því miður fór transfóbískur áróður í fjölmiðlum, jafnt
sem á öðrum sviðum samfélagsins, að gera hressilega vart við sig snemma á
starfsárinu. Trans Ísland brást við því af bestu getu og fór stór af hluti vinnu félagsins í
það. Í september sagði formaður félagsins, Viima Lampinen, sig úr stjórn af
persónulegum ástæðum. Þær breytingar urðu því að varaformaðurinn, Ólöf Bjarki, tók
við embættinu og þáverandi ritari, Reyn Alpha, gekk í stól varaformanns. Í lok október
kom Elías Rúni svo inn í stjórn sem nýr ritari.

Lagaleg réttindi
Á starfsárinu lagði Andrés Ingi Jónsson, þingmaður Pírata, fram frumvarp til að bæta
stöðu kynsegin fólks. Í frumvarpinu var meðal annars lagt til að fólk með hlutlausa
skráningu kyns í þjóðskrá gæti sótt um aukavegabréf með annarri kynskráningu.
Ferðafrelsi hefur verið mikið áhyggjuefni kynsegin fólks og var stjórn Trans Íslands
Andrési innan handar í vinnu við þetta frumvarp, sem hefur enn ekki komist til umræðu
á þingi. Einnig sendi Andrés fyrirspurn varðandi kyngreind salerni og hvort breyta ætti
reglugerð um hollustuhætti til að hún myndi ekki lengur stangast á við lög um kynrænt
sjálfræði. Svar ráðherra var að það færi í verk í febrúar 2023 en ný reglugerð hefur enn
ekki litið dagsins ljós þegar þessi fundur er haldinn. Andrés lagði einnig fram fyrirspurn
til heilbrigðisráðherra um biðlista hjá transteymum fullorðinna og BUGL til að pressa á
stjórnvöld að grípa í taumana þar.

Í nóvember sneri Landsréttur dómi Héraðsdóms Reykjavíkur í máli trans manns
sem stefndi fyrrum vinnuveitanda sínum fyrir að hafa sagt sér upp áður en hann hugðist
taka launalaust veikindaleyfi vegna kynstaðfestandi aðgerðar. Héraðsdómur hafði áður
komist að þeirri niðurstöðu að maðurinn ætti rétt á launagreiðslum í veikindaleyfinu en
Landsréttur sneri þeim úrskurði við vegna þess að trans fólk telst samkvæmt lögum um
kynrænt sjálfræði ekki vera haldið sjúkdómi. Þessi niðurstaða olli miklum vonbrigðum
enda óumdeilanlegt að kynstaðfestandi aðgerðir eru nauðsynlegar og að
ómeðhöndlaður kynami getur vel leitt til óvinnufærni.

Sundsamband Íslands (SSÍ) greiddi atkvæði með banni
Alþjóðasundsambandsins (FINA) á keppni trans kvenna í kvennaflokki á alþjóðlegum
sundmótum í júní 2022. Meirihluti sundsambanda heimsins greiddu einnig atkvæði með
banninu og var það samþykkt. Trans Ísland sendi SSÍ bréf og bað þau um að draga
atkvæði sitt til baka eða biðjast afsökunar á því, en ekkert varð úr þeim óskum. SSÍ gaf
þær skýringar á atkvæði sínu að ákvörðunin hafi byggt á rannsóknum FINA um
frammistöðu trans kvenna í íþróttum, en neituðu þó að opinbera téð gögn. Trans Ísland
fordæmdi SSÍ fyrir þessa ákvörðun opinberlega og miðlaði upplýsingum til fjölmiðla um
að þessi ákvörðun gengi þvert á óháðar rannsóknir á trans fólki í íþróttum.



Umsagnir við lög
Trans Ísland sendi inn þrjár umsagnir til Alþingis og í samráðsgátt stjórnvalda. Í apríl
2022 skiluðum við inn umsögn um tillögu til þingsályktunar um aðgerðaáætlun í
málefnum hinsegin fólks 2022–2025. Þar fjölluðum við helst um mikilvægi aðgengis
trans barna að íþróttum og að transteymin þyrftu stærri inngrip en bara nýjar
verklagsreglur til að verða fyllilega fær um að sinna lögbundnu hlutverki sínu. Í
nóvember skiluðum við inn umsögn um frumvarp til laga um breytingu á almennum
hegningarlögum. Sú breyting fólst í banni á bælingarmeðferð og studdum við það
heilshugar. Í janúar í ár sendum við inn umsögn í samráðsgátt um tillögu til
þingsályktunar um aðgerðaáætlun gegn hatursorðræðu 2023–2026. Þar fögnuðum við
þeim tillögum og tókum sérstaklega undir mikilvægi þess að tekið yrði á hatursorðræðu
á netinu. Stjórnarmeðlimur fundaði einnig með starfshóp sem skipaður var af
forsætisráðherra gegn hatursorðræðu og bar upp hagsmuni trans fólks.

Heilbrigðiskerfið
Líkt og flest þekkja til þá var staða heilbrigðisþjónustu fyrir trans fólk slæm á starfsárinu.
Landspítali framkvæmdi aðeins tvær kynstaðfestandi aðgerðir árið 2022 og biðlistarnir
eftir slíkum aðgerðum vaxa jafnt og þétt. Trans Ísland hefur haft verulegar áhyggjur af
þessari stöðu. Verið er að skoða þá leið að senda fólk erlendis í aðgerðir á kostnað
Sjúkratrygginga Íslands, vegna langra biðlista á Landspítalanum sem hafa lítið haggast.
Haustið 2022 fór trans fólk að fá þau skilaboð frá innkirtladeild Landspítala að deildin
væri hætt að þjónusta trans fólk. Skilaboðin frá deildinni voru mjög misvísandi og benti
starfsfólk oft skjólstæðingum á heilsugæslurnar og aðra staði sem höfðu sjálfir engar
upplýsingar fengið. Trans Ísland hafði samband við transteymið, sem vissi ekki af
þessari stöðu. Í framhaldi af því hófst mikil samvinna Trans Íslands og Samtakanna ‘78
þar sem haft var samband við innkirtladeild og transteymi. Í janúar funduðu fulltrúar TÍ
og S78 með transteyminu og varð niðurstaðan sú að senda bréf á landlækni og
Landspítala vegna stöðunnar. TÍ og S78 funduðu síðar einnig með stjórn Heilsugæslu
höfuðborgarsvæðisins, varðandi að fá heilsugæslurnar til að hlaupa í skarðið varðandi
eftirfylgni fyrir trans fólk á hormónum og var tekið vel í það. Trans Ísland hefur verið í
stöðugu sambandi við helstu aðila varðandi þessi mál og beitt sér fyrir því að
lögbundinn réttur trans fólks til þessarar þjónustu sé virtur. Transteymið hefur auglýst
eftir lækni til að taka við hormónalækningum og beðið er eftir ráðningu í það starf. Í
febrúar voru á fimmta tug á biðlista eftir hormónum og hafði fólk verið á þeim lista í allt
að heilt ár. Við vonum að það fáist læknir í teymið sem allra fyrst til að sinna
krosshormónamálum, sem hafa setið á hakanum undanfarna mánuði.

Trans Ísland hefur samt sem áður átt mjög gott samstarf með bæði transteymi
Landspítala og BUGL og erum við þakklát fyrir það. Formaður og varaformaður TÍ héldu



fræðslu fyrir starfsfólk á BUGL um trans málefni vorið 2022, sem var vel metin á báða
bóga.

Viðburðir
Félagið hélt þó nokkra viðburði í ár eftir lægð í þeim málum á meðan COVID var í
hámarki. Árlega grillið á Klambratúni var haldið í Hinsegindagavikunni og mættu þangað
vel yfir 50 manns sem létu rigninguna ekki stoppa sig. Annar árlegur viðburður er
minningardagur trans fólks, sem haldinn er 20. nóvember. Minningarathöfnin var haldin í
húsnæði Samtakanna ‘78 og samanstóð af erindi formanns, ljóðalestri, hugvekju,
tónlistaratriði og minningarstund. Líkt og undanfarin ár var glerhjúpur menningarhússins
Hörpu tendraður í trans fánalitunum. Í maí var haldið útgáfuhóf fyrir bækling Uglu
Stefaníu og Elínar Estherar, Talað um trans. Bæklingurinn er ætlaður sem leiðarvísir
fyrir fjölmiðlafólk í þegar það kemur að því að fjalla um trans málefni. Trans Ísland hélt
þar að auki nokkra sjálfstæða viðburði fyrir félagsfólk sem voru vel sóttir, ásamt því að
halda viðburði í samstarfi við önnur hinsegin félög og fólk. Þeirra á meðal voru
íþróttatímarnir Sterkari saman, sem hófu göngu sína í haust og eru sérstaklega ætlaðir
trans og kynsegin fólki.

Trans Ísland tók þátt í Gleðigöngu Hinsegin daga á árinu og gekk með 30 metra
langan transfána sem félagið keypti ári fyrr en þá var engin ganga haldin. Við áætlum
að á annað hundrað manns hafi tekið þátt í atriði Trans Íslands.

Fjáröflun
Félagið lét framleiða stuttermaboli merkta Trans Íslandi sem fóru í sölu í Hinsegin
kaupfélaginu. Trans Ísland var skráð sem félag í Reykjavíkurmaraþoni Íslandsbanka og
hlaut talsverða upphæð í hlaupastyrkjum. Haraldur Þorleifsson hét því í sumar að hann
myndi styrkja TÍ um 50.000 kr í hvert skipti sem hann rækist á transfóbíska grein í
íslenskum meginstraums fjölmiðlum og stóð hann við það. Einnig var mikið um frjálsa
styrki frá einstaklingum og fyrirtækjum sem vildu leggja félaginu lið.

Samstarf við önnur félög
Félagið vann náið með Samtökunum ‘78 þetta starfsár vegna bágrar stöðu
heilbrigðisþjónustu fyrir trans fólk og sameiginlegra áhyggja af samfélagslegri stöðu
trans fólks vegna bakslags. TÍ átti einnig í samstarfi við Íþróttabandalag Reykjavíkur til
að vinna að aðgengi trans fólks að íþróttum.

Í maí fóru tveir stjórnarmeðlimir á norræna hinsegin ráðstefnu í Osló og var ferðin
styrkt af NIKK, skrifstofu jafnréttis- og hinseginmála norrænu ráðherranefndarinnar.
Markmið ráðstefnunnar var að kynnast sambærilegu starfi nágrannaþjóða okkar og
miðla þekkingu.



Lokaorð
Stjórn Trans Íslands átti viðburðaríkt ár. Við erum þakklát fyrir að hafa getið haldið fleiri
félagslega viðburði og vonum að sá hluti starfsins muni styrkjast enn fremur, enda
finnum við að það er mikil eftirspurn eftir slíku.

Með þökkum og von um farsælt starfsár,

Stjórn Trans Íslands 2022–2023
Ólöf Bjarki Antons – formaður
Reyn Alpha Magnúsar – varaformaður
Elías Rúni – ritari
Andie Sophia Fontaine – gjaldkeri
Flóki Rán Ægis – meðstjórnandi


